
xonadonda o‘nlab yangi iste’dodli ijodkorlar kashf etilmoqda. Ijodkorlar umri ularning yashab  o‘tgan 
yillari  bilan  emas, asarlari bilan  o‘lchanadi.Bugungi  kunda o‘zbek  va  qardosh qirg‘iz xalqi hofi zlari 
Robiddin Is’hoqov she’r va g‘azallarini kuyga  solmoqdalar. Ijodkorlarning arxividagi  daftarlarda qolib 
ketgan qo‘lyozmalari  hamon  chop  etilib, o‘z muxlislariga yetkazilmoqda. Shoir aytganidek:

Donolar  aqlidan  yasalsa  kema,
Aql  dengizida  suzardi  hamma [ 3,5 ].
Ushbu misralar hamon o‘z ahamiyatini yo‘qotmay, yillar davomida insonlarni ilmga bo‘lgan 

ishtiyoqini oshirib kelmoqda. Badiiy ijod va muallimlikni hamohang  tarzda  baravar yuqori darajada 
yuritish kishidan katta mas’uliyat  va mehnat talab qiladi. Robiddin Is’hoqov mana shu mas’uliyatni 
anglagan  holda, xalqimiz orasida adabiyotni targ‘ib qilgan, aslo tinim bilmagan  ijodkorlardan biri 
hisoblanadi.

Foydalanilgan adabiyotlar:
1. Is’hoqov R. Hayqiriq. – Namangan: “Namangan” nashriyoti, 1997.
2. Is’hoqov R. Quvnoq lahzalar. – Namangan: “Namangan” nashriyoti, 2002.
3. Is’hoqov R.  Xalqnoma.  – Namangan: “Namangan” nashriyoti, 2007.
4. Is’hoqov R. Pedagog  o‘ylari. – Namangan: “Vodiy Media”, 2022.
5.Is’hoqovR.Harko‘ngil topsin murod. – Namangan: “Vodiy Media”, 2022.

HIKOYA JANRIDA BADIIY DETALNING POETIK VAZIFASI

Azamat Xayrullayev,
Alisher Navoiy nomidagi ToshDO‘TAU Jahon adabiyoti va 

qiyosiy adabiyotshunoslik kafedrasi katta o‘qituvchisi

Annotatsiya. Maqolada hikoya janr xususiyatlaridan kelib chiqqan holda badiiy detalning poetik vazi-
fasi haqida so‘z boradi. Shuningdek, detalning o‘ziga xos ko‘rinishdagi turlari haqida ham to‘xtalinib, uning 
badiiy matn tarkibida tutgan o‘rni N.Norqobilov hikoyalari misolida tadqiq qilinadi.

Kalit so‘zlar: hikoya, janr, kompozitsiya detal, badiiy detalning turlari.  

Hikoya janrining nazariy-estetik tabiatidan kelib chiqsak, yagona hayotiy voqeaning tarif-tavsifi  asosida 
A.Qahhar “O‘g‘ri”, “Bemor” va “Ko‘r ko‘zning ochilishi” hikoyalarini yaratibgina qolmasdan birgina detal 
zamiriga “Anor” hikoyasini qurgani bizga ma’lum. Demak, janrning xusuyiyatidan kelib chiqilsa hikoya-
da detalning ahamiyati anchayin ulkan ekani oydinlashadi. Avvolo, badiiy detalni qo‘llay olish ijodkorning 
uslubiy mahoratiga bog‘liq. Shunga ko‘ra uni bir qancha turlarga, muhimi, yozuvchining badiiy niyatidan 
kelib chiqib, guruhlarga tasnif qilish mumkin. M.Veller detalning rang, tovush, hid, ta’m, ko‘rish va xis 
qilish kabi inson sezgi a’zolari orqali bilish mumkin bo‘lgan o‘ziga xos turlari haqida yozgan edi. Adabiyot-
shunos Y.Solijonov Sh.Xolmirzaevning uchta hikoyasining tahliliga bag‘ishlangan “Detallar tilga kirganda” 
maqolasida yozuvchi asarlarining quyidagi jihatlariga diqqat qiladi, “Hikoyalarning boshlanishidannoq bu-
tun voqelikka tatigulik muhim detallarga duch kelamiz. Etibor bering-a: 1.“O‘sha pastlikka egilib o‘zgan 
gujumcha ostida o‘tiribman. Kursida. Kursining oyoqlari yerga botib ketgan. Namgarchilik-da. Aytdim-ku, 
yo sakkizinchi, yo to‘qqizinchi may edi... Jiydalar gullagan. Unisining shoxida bir bulbul sayrasa, bunisining 
shoxida bir bulbul sayraydi. Xo‘roz-makiyon.” (“Quyosh-ku falakda kezib yuribdi”). 2. “Yomg‘ir shunday 
kuch bilan quya boshladiki, bekat ayvonida turishning iloji qolmadi. Buning ustiga g‘uvillab shamol esar, 
yomg‘irni bukib-qayirib ayvon ostiga urar edi...” (“Bulut to‘sgan oy”). 3. “Do‘lana shunday turibdi. Yo-
yolg‘iz deng. Atrofda na’matak butalariyam yo‘q. O‘smaydi-da bu suvsiz toshloqda. Ammo do‘lana! Qoy-
ilman: suvni qaerdan ichar ekan? Ha-ha, tomiri chuqur ketgan-da, yantoqqa o‘xshab. Kungay tomonida 
oppoq-oppoq gullari ochilib turar edi” (“Kuzda bahor havosi”).

Hikoyalardagi “gujumcha”, “yomg‘ir”, “shamol”, “do‘lana” peyzaj-manzarani to‘ldirish, tasvirni 

kuchaytirish niyatida keltirilgani yo‘q, balki hikoya qahramonlarining xarakteriga, tabiatiga, taqdiriga u 
yoki bu darajada daxldor detallardir”. Adabiyotshunos maqolada Sh.Xolmirzaev hikoyalarining sarlavhasi 
va unda qo‘llangan detallar aro sematik-struktur munosabatga jiddiy ahamiyat beradi. Keltirilgan parcha-
dan anglashilganidek, olim hikoyalarning tabiat tasviri bilan bog‘liq detallariga urg‘u beradi. Shunga tayan-
gan holda biz mazkur detallarni peyzaj detal deb olimiz. Peyzaj detallar N.Norqobilov hikoyalari misolida 
ham ko‘p uchraydi. “Zangori ko‘l”da ko‘l va jarlik, dasht, “Do‘stlar”da jarlik, “Enatepa”da tepalik, “Dashtda” 
hikoyasida dasht singari detallar janr tabiatidan kelib chiqib muhim poetik vazifa bajaradi. Umuman adib 
hikoyalarida peyzaj detallarning o‘rni katta. “Dashtda notanish kelinchakni kuzatib borarkan, oqshom bu 
ishi uchun juvonning xeshlaridan boplab kaltak yeyishini xayoliga ham keltirmagan holda egarda alplardek 
mag‘rur o‘tirardi. Yomon tili tufayli eridan nasibasini olib, qishlog‘iga arazlab ketayotgan kelinchakning 
hadikli qarashlarini sezmas, qilayotgan bu ishidan masrur holda borardi. Axir, yigirma odimcha oldin pildir-
ab ketayotgan ojizaga panoh edi-da. U bor ekan, biydek bu dashtda hech kimsa unga dahl qilolmaydi-da”.

1983-yilda “Yoshlik” jurnalida e’lon qilingan “Zangori ko‘l” va “Ro‘molcha” hikoyalari haqida “Hi-
koyada ro‘molcha detali voqealarning badiiy tahlili jarayonida katta ramziy ma’no kashf etadi”. – deb 
yozgan edi yozuvchi Ne’mat Aminov. Hikoya syujetida badiiy detal muhim ahamiyatga ega bo‘lish bilan 
birga, qahramonlar taqdirida katta rol bajargani uchun asar sarlavhasi darajasiga chiqishi mumkin. Masalan, 
yozuvchining “Ro‘molcha” hikoyasini oladigan bo‘lsak u “...xarakterli bir detal -oddiygina ro‘molcha bilan 
bog‘liq hodisalar asosiga qurilgan. Hikoyada oshiq-ma’shuqlarga dahldor, tasodifan bola qo‘liga tushib qol-
gan, bosh hoshiyasiga qizil ipak bilan to‘r to‘qilgan, bir chetiga esa oshiq - ma’shuqlar ismining bosh harfi  
chatilgan oddiy sariq ro‘molcha bir necha personajlar bisotini ochib beruvchi sehrli kalit vazifasini o‘taydi. 
Asarni o‘qiganda shu narsa ma’lum bo‘ladiki, yigitga taqdim etilgan ro‘molcha - qizning butun qalb qo‘ri, 
orzu-umidlari ramzi; yigit ro‘molchani tushirib qoldirgan ekan, bu shunchaki tasodif emas, balki qizning 
aziz tuyg‘ulariga nopisandlik, befarqlik oqibati, hikoya pirovardida ayon bo‘lgan xiyonatning ibtidosi; taso-
difan bola qo‘liga tushib qolgan bu ro‘molcha uning hayolini alg‘ov-dalg‘ov qilib yuboradi, shu ro‘molcha 
tufayli u qizning aziz tuyg‘ulari, qalb saxovati va cheksiz iztiroblariga sherik tutadi, soxta oshiqning qallobli-
gi, xiyonati va jinoyatdan ogoh bo‘ladi; bu alamlarga dosh berolmay hushdan ketadi; pirovardida yana o‘sha 
tanish sehrli detal- sariq ro‘molchaga duch kelamiz. Yo‘q, bu qiz yigitga taqdim etgan, yigit tashlab ketgan 
ro‘molcha emas, bola topib bergan aziz bisot o‘rniga, uning so‘roviga ko‘ra qiz taqdim etgan boshqa bir sa-
riq ro‘molcha; yigit xiyonati, qiz halokatidan keyin bola uchun nihoyatda ardoqli bu ro‘molcha u hushdan 
ketganda buzoq yamlab tashlagan holda ko‘ramiz... Shu tariqa hikoyada oddiy detal jiddiy ma’nodorlik kasb 
etib, muayyan badiiy maqsadga xizmat qiladi”. N.Norqobilov ijodining dastlabki yillaridan boshlab badiiy 
matnda detalning poetik funksiyasining o‘rni katta ekanligini chuqur anglagan. Ayni ijodining ilk davrida 
yaratilgan “Kapalak” hikoyasida ham detal muhim semantik-struktur funksiyani bajargan. Umuman, ba-
diiy detal funksianalligi jihatidan hikoyada muhim o‘rin tutadi. “Detal nihoyatda xarakteri xilma-xil. Detal 
“avtorniki” ham, “qahramoniki” ham bo‘lishi mumkin. Detal nutqda, peyzaj, poetret va boshqa tasviriy 
vositalarda bo‘lishi ham mumkin. Lekin ularning ahamiyatio, albatta, asar g’oyasi bilan obraz va personajlar-
ni xarakterlashdagi xizmati bilan belgilanadi”. Adib hikoyalarida badiiy detalni mohirlik bilan qo‘llaydi. 
Birgina “non” detalini biz adibning “Alam” va “Judolik quvonchi” hikoyalarida qo‘llanganligini ko‘rishimiz 
mumkin. Har ikkala hikoyada ham detal muallif badiiy niyatini ifodalaydi. Non detali oraqali hayotning 
jiddiy axloqiy-ma’naviy muammollari ochib beriladi.

Yozuvchi “Alam” hikoyasi qa hramoni Nodirning xarakterini non detali orqali ochib beradi. Hikoyada 
Nodir va Tolib aka o‘rtasidagi ziddiyat ko‘rsatiladi. Tolib aka butun umrini xalol mehnati bilan temiryo‘l 
stansiyasida o‘tkazgan, Nodir esa tajribasiz bo‘lsa-da, buni tan olgisi kelmaydi. O‘zini boshliq ekanini ko‘rsat-
moqchi bo‘ladi. 

“Tungi smenada yuz bergan «ChP»ni sharhlay turib kollektivni hushyorlikka chaqirmoqchiydi u. 
Ammo maza qilib gapirayotgan edi. Hamma og‘zingga tikilib tursa, gap degani ichingdan qaynab chiqav-
erarkan. Shunda deng, bir chekkada g‘ijinib o‘tirgan Tolib aka qaynab turgan qozonga to‘satdan bir parcha 
muz tashlab yuborsa bo‘ladimi. «E, bo‘ldi-da endi, buncha cho‘zg‘ilaysan!» Nodir huzur qilib chaynayotgan 
luqmasidan tosh chiqqanday bir qalqib tushdi. Dovdirab qolib og‘zidan chiqqaniyam, shu bo‘ldi: «Agar 
yoqmayotgan bo‘lsa, marhamat, chiqib keting!» «Vaqt...– chol bilagidagi soatga nuqidi.– Nima qilasan 

bekorchi gaplar bilan boshni qotirib! Lo‘nda qilib ayt-qo‘yda!» Shundan so‘ng Nodir u dedi, Tolib aka bu 
dedi, axiyri chol «Ezma-churruk!» deya eshikni taraqlatib yopib chiqib ketdi”.

Asar boshida Nodir Tolib aka bilan majlisda bo‘lgan arzimas tortishuvdan keyin undan o‘ch olmoqchi 
bo‘lib qulay vaziyatni kutadi. Shunday vaziyat paydo bo‘lishi bilan u Tolib akadan o‘ch oladi. “Nodirning 
ko‘ngli birdan ravshanlashganday bo‘ldi: qasos daqiqalari yetib kelgan edi! Ana endi, bu cholning popugini 
shunday pasaytiradi-ki...

– Nima qilganingiz bu?! Esingiz joyidami?! Qani, yuring! Siz bilan boshqa yerda gaplashamiz!
Tolib aka, ko‘zi yerda g‘ujanak bo‘lib yotgan Zokir chapanida, es-hushini yo‘qotgan bir ahvolda shalvir-

ab turardi. Nodir yosh bolani turtkilaganday, uning yelkasiga turtgandan so‘nggina, chol itoatkorona unga 
ergashdi.

Ro‘molni ko‘zlarigacha tushirib tang‘igan juvon depo hovlisini changitib supurar, har supurgi tort-
ganda, axlatga qorishib bir parcha non bo‘lagi ham koptokdek dumalardi”. Xikoyada detal va peyzaj bir 
– biri bilan uyg‘un holda tasvirlanadi. Hikoya janrining xususiyatlari haqida so‘z bor nazariy tadqiqotlarda 
ko‘pincha hikoyada xarakterlar tayyor holda berilishi qayd etib kelinadi. Ayni hikoya qahramoni Nodirning 
xarakterini bunga misol qilish mumkin. Hikoya tugunida Nodirda paydo bo‘lgan alam asta-sekin uni tuban 
insonga aylantirib boradi. Asar yakunida, keltirilgan parchadan ma’lum bo‘lganidek, Nodir razil kimsaga 
aylangan, maqsadi yo‘lida har qanday vaziyatdan foydalanadigan, tuban odam sifatida tasvirlanadi.

“Judolik quvonchi” hikoyasida ham non detali badiiy obraz darajasiga ko‘tariladi. “Cholning xesh-aq-
rabolariyu nevaralari juda ko‘pligi o‘sha kuni bilindi. Tayoq tutganlar serobligidan supada joy yetishmaydi. 
Qisqasi, keng hovlining deyarli chorak qismini tayoq tutganlar egalladi. Biroq ular orasida faqat ikki kishi-
gina chinakamiga yosh to‘kardi. Biri — Muso, ikkinchisi esa bola. Ammo u Muso tog‘asi kabi ayriliqdan 
emas, quvonchdan yig‘lardi. Mana endi bovosini hech kim jerkimaydi, siltalamaydi, uyatga qoldiryapsiz, 
deb qo‘lidagi burda nonini tortib olmaydi.

Bola ezilib-ezilib, quvonib-quvonib yig‘lardi. Aytib-aytib, ichida esa kimlarnidir yanib-yanib yig‘lardi. 
Deraza raxida esa kecha cholning qo‘lidan tortib olingan non bo‘lagi yotardi. Allaqachon unga ega chiqqan 
chumolilar bandalarning bu yolg‘on uvvoslari bilan ishlari yo‘q, non uvoqlarini bir jonu bir tan bo‘lib, 
imi-jimida o‘z inlariga tashirdi”. Har ikki hikoyada ham detallar badiiy vazifasi jihatdan mushtaraklik kasb 
etadi. Bizningcha yuqoridagi ikki detal adib ijodining o‘ziga xosligi, individualligini ko‘rsatib beradi.

Xulosa qilib aytish mumkinki, N.Norqobilov hikoyalarida detalning badiiy funksiya ortib borib, ser-
qirra mazmunga ega bo‘ladi. Detal hikoya janri kompozitsiyasining tarkibiy qismi sifatida asar syujeti va 
obrazlar tizimi bilan poetik munosabatda bo‘ladi. N.Norqobilov hikoyalarida detalni peyzaj va obraz kabi 
o‘ziga xos turlari bor. “Alam”, “Ayriliq quvonchi” hikoyalarida esa detal yangi qiyofaga ega bo‘lib, asar qah-
ramonlari va personajlarining ma’naviy qiyofasini ijtimoiy-mayishiy planda emotsianal tarzda ochib beradi. 
Shuningdek, detal sarlavha darajasiga ham ko‘ratiladi. Detal sarlavhaga “Ro‘molcha”, “Tavatosh”, “Kitob”, 
“Quduq” “Qabrtosh”, “Enatosh” va boshqa hikoyalarni sanash mumkin. Adib hikoyalarining katta qis-
mini detal sarlavhalar tashkil etadi. Detal sarlavhalar haqida gapirganda aytib o‘tish kerakki, hikoya syujeti-
da badiiy detal muhim ahamiyatga ega bo‘lish bilan birga, qahramonlar taqdirida ham katta rol bajargani 
uchun asar sarlavhasi darajasiga chiqadi.

1. https://n.ziyouz.com/portal-haqida/xarita/matbuot/hozirgi-davr-matbuoti/yo-ldosh-solijon-

ov-detallar-tilga-kirganda-2007
2. https://n.ziyouz.com/portal-haqida/xarita/uzbek-nasri/normurod-norqobilov-1953/normur-

od-norqobilov-dashtda-hikoya

